
ه



د افغانستان د خبرتيايي و ارتباطي ټكنالوجۍ د ودې بهير او د افغانانو رول





د نړۍ له ګوټ ګوټه مرستندويان، كارګر، پانګوال ځانګړي او ادارې افغانستان ته رامات دي. هر يو د ګټې وټې او ځاى موندنې په فكر دى، ډېرې مالي مرستې رابهيږي. له افغانستان سره شوې مرستې نن د نړيوالو لپاره سره زر دي، د ډېرو لپاره افغانستان د سوداګرۍ او عوايدو د ترلاسي يو ښه ماركېټ دى. پروپوزلونه، لاسوندونه، راپورونه، پروژې او پروګرامونه د ژوند په هره برخه كې ښه په درز كې دي. يواځې د خبرتيايي او ارتباطي ټكنالوجۍ  په برخه سلګونه پروژې كارلاندې او په پلان كې دي. 





خو پدغه بهير كې به افغانستان ته څومره ګټه ورسيږي او نړيوال به څومره بهره واخلي؟





حالات چې تر اوسه څنګه دي، دا څرګنده ده، چې وروستي هغه به له دې ډېر څه تر لاسه كړي. د افغانانو رول لاتر اوسه د مامورينو دى، دوى پخپله د مشرتابه په مرحله كې نه بلكې د نورو د پروګرامونو د كارمندانو په توګه دنده اجرا كوي. دوى په ځانګړې توګه، ادارې، له دننه او بهر ښې منظمې ندي، له يو بل سره يې هماهنګي تته ده، خپلمنځي اړيكې يې ګډې وډې دي، ځانباوري (خود اعتمادي) پكې لږه ده، د تصميم نيونې جذبه يې پڅه ده. 





د افغاني ټولنو او ځانګړيو تر منځ د نه همغږۍ له كبله پرمختګ بې خونده، بې معياره او ورو دى او چارې تكراري سرته رسيږي. د بېلګې په توګه، لېوال <www.liwal.net> د وېنډوز لپاره د پښتو ملاتړ جوړ كړ، نورو ځانګړيو لكه سيد مرجان ځاځي <www.afghanan.net> همدغه كار وكړ، خو د يوه كار له بل سره توپير لري، د يوه ليكمن (keyboard) له بل سره ندى جوړ، كه مو د يوه په جوړ كړي ملاتړ كتاب وليكه او د بل د ملاتړ په وسيله مو وليد، نو تشې ډبې به مو تر سترګو شي. پدې ورستيو كې خبر شو، چې د خبرتيايي ټكنالوجۍ يو بل متخصص حبيب الرحمان له څه توپير سره همدا كار بيا كړى، چې بيا يې هم خپل وخت او انرژي په هماغه كار ولګوله، يو كار څو ځله وشو. 





نه هماهنګۍ، د افغانانو تمركز هم له منځه وړى، هر يو هر كار ته لاس اچوي، هېڅ يو يوه څرګنده كاري لايحه، كاري پلان او پروګرام نلري. ددې نتيجه داده، چې چارې نامعياري وي او د يوه پاخه كار په توګه نه وي. 





په هېواد كې ددغو ستونزو د له منځه وړنې لپاره خورا ډېر، پوخ او پرله پسې كار ته اړتيا ده. په افغاني ماهرينو كې د خود اعتمادۍ روحيه بايد راوټوكيږي، د هغوى تر منځ همغږي پيدا شي، بايد هغوى متمركز شي، د كارونو او پروګرامونو ښه او دقيقه وېشنه وشي، د يو بل د كار احترام وشي او پخپل كار كې له نورو پوښتنه وشي، مشورې او حتى مرستې وغوښتل شي. افغاني ځانګړي او ټولنې بايد له ماتحتۍ د مشرتابه ځاى ته راشي، د تطبيقوونكي له رول سره سره د فكر كوونكې، تصميم نيوونكې او نظرڅښتنې هستې په توګه كار وكړي. 





حكومت هم بايد له نادولتي پيلامو سره ملګرى وي، هېڅكله هم يو ولس د مدني ټولنې له فعال ګډون پرته پخه وده نده كړې. پرمختګ د دواړو خواوو په نږدې همكارۍ او ملګرتيا سره شونى وي. بايد د افغانستان حكومت ملي پيلامې وهڅوي، هغوى ته چانس وركړي، چې رامخته شي او نږدې اړيكې ورسره ټينګې كړي. 





پدې كې شك نشته، چې افغانان فوق العاده كاري استعداد، د نوښتګرۍ وړتيا او د پراختيا جذبه لري، كه دغه ستونزې په هغوى كې نه وي، نو په نړيواله كچه به سيالۍ وكړي او د نړۍ د خبرتيايي او ارتباطي ټكنالوجۍ سوداګريزو ماركېټونو ته به لار وباسي. وخت رانه منډې وهي او فرصتونه مو له لاسه الوزي، نن د مخلصو افغاني كدرونو او ټولنو ميدان ته د رادانګنې او د مشرتابه چارو د سمبالونې سخته اړتيا ده. بايد دوى ځانونه منظم او نوښتګر فعاليتونه پيل كړي. او كه نه، دغه بهير همداسې روان او ملي ټولنې، ادارې، پيلامې او كمپنۍ مشري په لاس كې وانخلي، نو دغه چار په اوږده موده كې د هېواد په تاوان دى، له افغانستانه به دوبۍ جوړه وي، خو ګټه به رانه نورو وړي وي. ځكه بهرنيان به خو يو څه كار وكړي، خو د هغوى يې د افغانستان له ګټې سره څه؟ خپله كارګري، سوداګري او پانګوالي هغوى ته ارزښت لري، نه د افغان ولس ګټې. دا اوس پر موږ پورې ده، چې له مواردو څومره ګټه پورته كوو او حالات څومره پخپله ګټه راڅرخوو...  





د پراخ او پرمختللي افغانستان په هيله











سرليكنه





ورى – غويى ۱۳۸۳،  اپرېل – مى ۲۰۰۴                          

